
kaum muslimin ingkang minulyo,
alkhamdulillah, ing dinten meniko kito saget sesarengan ngeleksanaaken tugas
saking Alloh SWT inggih puniko netepi kewajiban jum’ah. Milo wonten ing
kesempatan meniko monggo kito tingkataken taqwa dumateng Alloh SWT arupi
berusaha netepi perintah-perintah Alloh lan nilar larangan-larangan Alloh SWT.
Monggo kito sami ambangun akhlaqul karimah. Setengah saking akhlaqul
karimah inggih puniko zuhud. Ingkang dipun maksud zuhud inggih puniko mboten
thoma’ lan mboten rakus dateng bondo donyo. Tiyang meniko menawi zuhud badhe
dipun remeni dening Alloh lan poro manungso.

Wonten ing Hadits dipun terangaken :

“wonten tiyang jaler sowan dateng Kanjeng Nabi SAW, matur : ya Rosululloh,
panjenengan kawulo aturi paring pitedah dateng kawulo babakan setunggaling amal
ingkang menawi kawulo tindakaken saget ngremenaken Alloh dateng kawulo lan
ngremenaken tiyang-tiyang dateng kawulo. Kanjeng Nabi lajeng paring dawuh :
ngelakonono zuhud siro ing urusan dunyo, mongko Alloh demen marang siro, lan
zuhud siro ing dalem barang kang ono ing sanding manungso mongko poro manungso
demen marang siro.” (HR. Ibnu Majah).
Ma’asyirol Muslimin Rohimakumulloh,
Perlu kito mangertosi bilih zuhud puniko mboten semata-mata kito nilaraken
urusan dunyo namung mentingaken urusan akhirot kemawon, meniko mboten
mekaten, wangsul ingkang nami zuhud inggih puniko sarwo sederhana, kados
tingkat pangkat ipun Rosululloh SAW kok inggih kerso sare namung cekap ngangge

tiker tanpo kasur utawi busa.

Dipun terangaken wonten ing hadits saking Abdulloh bin Mas’ud :

“Rosululloh sare wonten nginggil tiker, sareng wungu ketingal labettipun tiker wonten
ing lambung ipun. Lajeng kito poro sohabat matur : mbok inggih kawulo pendetaken
kasur kagem panjenengan. Rosululloh ngendiko : perlu opo ingsun ono dunyo
bermegah-megah (bermewah-mewah). Ora ono ingsun ing dunyo iku kejobo koyo
wongkang numpak kendaraan ngaop sedelo ono ing ngisor wit nuli mangkat ninggal

wit mau.” (HR. Tirmidzi).



Ma’asyirol Muslimin Rohimakumulloh,

Hadits ingkang nembe kawulo aturaken meniko sebagai conto kesederhanaan
Rosululloh SAW ingkang patut kito tiru. Sebab tiyang sak meniko jarang sanget
ingkang saget ngelampahi zuhud (sederhana). Milo hal meniko perlu Kkito
tingkataken babakan penyederhanaan dateng menopo kemawon, langkung-
langkung babakan murih bondo dunyo lan kemewahan.

Rosululloh SAW dawubh :

“siro kabeh ojo nemen-nemen numpuk kesugihan, kerono biso dadi nemen siro kabeh
olehe demen marang dunyo.” (HR. Tirmidzi)

Milo kito perlu mundut conto ingkang dipun terangaken dining sohabat Umar
babakan tiyang ingkap top urusan dunyo. Sohabat umar ngendiko :

“temen aku pirso Rosululloh SAW siji dino luwe (ngelih) sedino muput ora ono
persediaan daharan opoZ2 kang kanggo ngisi padaran senajankurmo olo sak las
wahe.” (HR. Muslim).
Ma’asyirol Muslimin Rohimakumulloh,
Monggo kito giat nyambut damel kangge gesang wonten ing dunyo, nanging ampun
kalah giat annggen kito ngudi sangu akhirot, lan iling-iling zuhud kedah kito
lampahaken. Dene sedoyo meniko kito serahaken dumateng Alloh SWT.
Al Qur’an dawuhaken wonten ing surat Lugman ayat 22 :

“lan sopo wonge masrahake awake marang Alloh lan wong mau wongkang tumindak

bagus, mongko saktemene wong mau njejekake bundelane tali kang kukuh, lan

namung marang Alloh wahe akibat kabeh urusan.”

Dados menawi kito puniko estu-estu bade pados kawilujengan wonten ing akhirot,

gusti Alloh tetep bade maringi pikajengan dateng kito.

Gusti Alloh SWT sampun dawuh wonten surat Al Isro’ ayat 19 :

“lan sopo wonge ngarepake bebathen akhirot lan wong mau melaku maring dalane

akhirot tur wong mau mukmin, mongko lumakune wong kabeh mau usahane diwales

kelawan bagus.”

